
						উইকিসংকলন থেকে

					

					


					
					
					এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

রজনীগন্ধা



রাত্রি হাতে সঁপে দেয় দিবা যবে সন্ধ্যা,

পরায়ে তাহার অঙ্গে গাঢ় লাল আলো,

—নিশা যারে ক্রোড়ে ধরে দিয়া বাহু কালো—

সেই লগ্নে ফোটাে তুমি, রে রজনীগন্ধা!



রাত্রির পরশে যবে পৃথ্বী হ’য়ে বন্ধ্যা,

না পারে ফুটাতে ফুল রূপে জম্কালো,

তুমি সেই অবসরে বুক খুলে ঢালো,

গোপনে সঞ্চিত গন্ধ, লো রজনীগন্ধা!



দিবসের প্রলোভনে তুমি নহ বশ্যা।

হৃদয় তোমার তাই অসূর্য্যম্পশ্যা॥



আমার আসিবে যবে জীবনের সন্ধ্যা,

দিবসের আলো যবে ক্রমে হবে ঘোর,

কানেতে পশিবে নাকো পৃথিবীর সোর,—

মোর পাশে ফুটো তুমি, হে রজনীগন্ধা!

		 এই পাতা শেষ সম্পাদিত হয়েছে ১৭:২৭টার সময়, ২৯ জুন ২০২১ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

